
Биология сабақтарында Халықтық педагогика элементтерін қолдану
Елбасымыздың «Қазақстан - 2050» «Стратегиясы қалыптасқан мемлекеттің жаңа саяси бағыты» атты Қазақстан халқына Жолдауында: «Біздің ендігі міндетіміз – егемендік жылдары қол жеткізгеннің барлығын сақтай отырып, XI ғасырда орнықты дамуды жалғастыру. Біздің басты мақсатымыз – 2050 жылға қарай мықты мемлекеттің, дамыған экономиканың және жалпыға ортақ еңбектің негізінде берекелі қоғам құру» - деп атап көрсетілген. Ол үшін бүгінгі ұрпақ тәрбиесіне ерекше көңіл бөлуіміз керек [1]. 

Бүгінгі тәрбиенің басты міндеті адамзат мәдениетінің сан ғасырлық өркениеттік жетістіктері мен ұлттық рухани-мәдени байлықтарын саралай отырып меңгерту, сөйтіп, оқушы жастарды нарықтық экономикаға бейімделген, өмірге икемделген, жан-жақты жетілген, қабілетті, кез келген тұтқиыл жағдайлардан жол тауып шыға алатын ынталы да іскер, табанды да талантты отансүйгіш азамат етіп тәрбиелеу болып табылады.

Қазақ халқы – рухани зор байлықтың мұрагері. Ол өзінің өресі биік, сан салалы өскелең мәдениетіне бір күнде, бір ғасырда жеткен жоқ. Осы мол қазынаның түп төркіні сонау VI-VIII ғасырлардағы Орхон-Енисей, ежелгі түркі жазбаларынан басталады.

Қазіргі Қазақстан территориясында жүргізілген археологиялық қазбалар біздің ертедегі ата-бабаларымыз тек мал баққан, жерін шет жаудан қорғаған барыт, жауынгер ғана емес, сонымен бірге тамаша сәулетші, мүсінші, суретші, ұста, зергер болғанын да дәлелдеп отыр. Маңғыстау төңірегіндегі, Отырар маңындағы қазбалар, Шақпақ ата, Айша бибі, Қарақан, Алашахан, Қозы Көрпеш – Бан сұлу ғимараттары, Есіктен табылған «алтын адам» қаңқасы – осының айқын айғағы [2].

Жас ұрпақты халық педагогикасы дәстүрлерінің негізінде тәрбиелеу, біліммен ана тілінде сусындату, ұлттық дәстүрлерді оқу-тәрбие процесінде пайдаланудың тиімділігі туралы кезінде көптеген ғалымдар (Я.А.Коменский, И.Т.Песталоцци, А.В.Сухомлинский, Ы.Алтынсарин, А.Байтұрсынов, М.Жұмабаев, Ж.Аймауытов, Т.Тәжібаев, М.Ғабдуллинн т.б.) өз ойларын ортаға салып, оның мүмкіндіктерін өз іс-тәжірибелерінде кеңінен қолданды. Олар бала тәрбиелеудегі халықтың сан ғасырлық бай тәжірибесіне ерекше мән бере отырып, ғылыми педагогиканың теорияларын жасады. Ғылыми педагогикада баланың жас және жеке бас ерекшеліктерін ескере отырып, қоғамдық ортада адамгершілік қасиеттері бойына жинақталған, отансүйгіш, еңбексүйгіш азамат етіп тәрбиелеу процесі үздіксіз әрі жүйелі түрде жүргізіледі десе, бұл қағиданы халық педагогикасының үлгілері – мақал-мәтел, ертегі, аңыздар, терме толғаулар мен тұрмыстық өлең-жырлардан да аңғарамыз. Ауыз әдебиеті үлгілері мен халықтық өнер арқылы халқымыз өз ұрпағын «сегіз қырлы, бір сырлы», өнегелі, өнерлі, шынайы ұлтжанды азамат етіп тәрбиелеп келеді [3].

 «Адам ұрпағымен мың жасайды», - дейді халқымыз қазақ, сондықтан ұрпағымызды өнер сүйгіштікке, адамгершілікке, игі қасиеттерге баулып, елді қорғау, ар-намыс үшін күресуге, өз дінін, имандылығын, салтын сақтай білуге оқытып-тәрбиелеу біздің – мұғалімдердің міндеті.

И.Г.Песталоцци: «Бала тәрбиесі оның дүниеге келген күнінен басталуы керек. Баланың дүниені түсінуі отбасынан басталып, мектепте әрі қарай жалғастырылуы шарт», - деген қағиданы ұсынды [4].

В.А.Сухомлинский баланы ізгі жүректі азамат етіп тәрбиелеуде ойын түрлерін кеңінен қолдануды және баланы жазасыз тәрбиелеуді, ертегі айтуға, табиғатты тамашалауға, сол арқылы олардың ой-қиялын өсіруге баса көңіл бөлді. «Табиғат тамаша тәрбиеші, тек оны түсіне білуге үйрету керек», - деп ой қорытады [5]. 


Мысалы, адыраспан – халықтың өте ертеден бері пайдаланған өсімдігі. Адыраспанның емдік қасиетін Шығыс дәрігері Ибн Сина да мойындаған. Ибн Сина оны шонданай нервісінің қабынуы кезіндегі шаншуларды тыныштандыратын дәрі есебінде қолданған. Халық медицинасында: қотыр, безгек, ұстама, құяң т.б. ауруларға қолданған. 


Адыраспан жапырақты, сабақты, тамырлы көп жылдық қабықсыз өсімдік. Шөлді, шөлейтті даланың сортаңды жерлерінде, арамшөпті орындарда өседі. 


Адыраспан өте улы өсімдік, егер адам оны дұрыс қолдана білмесе уланып қалады. Бұл шөпті жұлудың өзіндік бір сыры бар. Ауылдағы кария кісілер бұл шөппен ем жасарда кез-келген адамға жұлдырмаған. өздері барып, мынадай сөздерді айтып жұлған:


Адыраспан, адыраспан,


Сізге бізді жіберді Омар Оспан.


Ниетімді қабылдай гөр,


Ауруыма ем бола көр.

Қай пәннен болса да оқу-тәрбие жұмысында халықтық педагогиканы – ұлттық тағылымды негізге ала отырып білім беру еліміздің ертеңі үшін аса маңызды болмақ. Қазақ халқы қашанда өз ұрпағының тәрбиесіне айрықша көңіл бөлген және халықтың салт-дәстүрлі ұлттық тәрбие кешені жан-жақты дараланып, ғасырлар талқысынан сүрінбей өткен. Халқымыздың осындай асыл тәрбиелік мұраларын күнделікті сабақ мазмұнымен байланыстыра оқушыларға жеткізіп отыру – жас ұрпақтың таным дүниесін кеңейтіп, ұлттық тәлім береді.


Биология сабақтарында да оқушыларды ұлттық дәстүрде тәрбиелеуге мол мүмкіндік бар. Мысалы, 6-сыныптағы «Жапырақ» тақырыбында бағдарламада бар теориялық материалдарға қосымша халқымыздың адамгершілікке баулитын даусыз ереже дәрежесіндегі мақал-мәтелдерін орынды даралап енгізуге болады. «Жапырағың жайылсын», «Ағаштай көлеңкелі, мәуелі бол», «Көкті жұлма, көктей соларсың», «Өркенің өссін», «Адам көркі шүберек, ағаш көркі жапырақ», «Суы көп бақтың жемісі көбейеді» деген сөздердің мағынасын түсіндіріп дәптерлеріне жазғызу арқылы бала санасына ұлттық тәрбие талаптарын нақыштап, мысқылдап сіңіру. 

6-сыныпта «Гүлді өсімдіктерді топтарға бөлу» тарауының «Раушан гүлділер тұқымдасы» тақырыбына мына мақалдар өзі сұранып тұр: «Адам тастай берік, гүлдей нәзік», «Жақсы – елдің мақтаны, жұпаргүл – жердің мақтаны», «Гүл – жердің көркі, қыз – елдің көркі», «Бала – көңілдің гүлі, көздің нұры».


«Тірі нәрсе шөп деген, көгал деген

Көкті жұлма болады обал деген»,-

дегендей, өсімдіктер әлемінде қолданылатын халық педагогикасының тағы бір элементі – ырым мен тыйым сөздер. Бұларды пайдаланудың мәні зор. Өсіп келе жатқан ұрпаққа, оқушыларға экологиялық білім мен тәрбие беретін ырымдар мен тыйым сөздердің мән-мағынасы негізінен суды, өсімдіктерді, құстар мен жануарларды қорғауға, оларға рақымшылық етуге тәрбиелейді.
 

7-сыныпта сүтқоректілер класын өткенде төрт мүлік мал өнімдеріне назар аударып ет, сүт, май, киім-кешек, ағаш, үй жабдықтары, бау-басқұрлар, төсеніштер, киім-кешектер барлығы мал өнімдері екендігін түсіндіре кеткен дұрыс. Мал терісінен үй тұрмысына қажетті бұйымдар – метей, көнек, мес, қауға, тарамыс т.б. көптеген бұйымдар жасалады.

Сабақ барысында аңшылық, саятшылық балт-дәстүр, жыртқыш құстар және олардың түрлері, бүркіт және бүркітті ұстау, баптау, баулу, бүркітті аңға салу, қазақ халқының құсбегілік, аңшылық туралы өсиет сөздері туралы оқушыларға айтып бере отырып, жыртқыш құстардың топтарын сипаттай келе қырандар жайында халық арасында көп тараған маңызы өте терең мақал-мәтелдерден мысал келтіре кеткен жөн.

Мысалы, «Тұғырына саңғырған оңбас» жыртқыш құстардың барлығы дерлік өте таза, өн бойын, ұясын таза ұстайды, ересектерін былай қойғанда ұядағы жас балапандарының өзі ұясына саңғырмайды, ұясынан бұрылып барып тасқа, алысқа түсетіндей етіп саңғырады. 

«Құс балапаны үшін тұзаққа түседі» деген мақал адамды мейірімділікке тәрбиелейді. Қазіргі кездегі тастанды балалар, олардың аналарының мейірімсіздігі туралы түсінік беріледі. 

«Құс патшасы - бүркіт». Бүркіт қырандардың ішіндегі ең күштісі, ең ірісі, сондықтан бұл құсқа ерекше құрмет көрсетіледі. 

Оқушыларға сапалы білім беру жолында оқыту әдісін жетілдіру - әр мұғалімнің басты міндеттерінің бірі. Оқушылар дүниетанымының қалыптасуы мен ақыл-ойының дамуы өтілген сабақтың сапасына тікелей байланысты. Биология сабағы оқушыларға білім берумен қатар олардың алған білімін есінде сақтау, ойлау қабілетін, тіл байлықтарын, ой-өрістерін кеңейтіп, зеректік, іскерлік және бақылағыштық қасиеттерін жетілдіреді.
Биологияда оқушыларды білімге ынталандыру мен дүниетанымдық көзқарастарын дамытудың бір жолы – этнопедагогика материалдарын пайдаланып сабақты ойын түрінде ұйымдастыру. 


Ойын – бала табиғатымен егіз, өйткені бала ойынсыз өспек емес, жан-жақты дамымақ емес. Ол – бала миын жаттықтыратын, әрі тынықтыратын негізгі жаттығу.


Биология сабақтарында «Қыз қуу», «Қан талапай», «Теңге алу», «Арқан тартыс» сияқты қазақтың ұлттық ойындарын қолдануға болады. Мәселен, «Тұқым қуалаушылық пен өзгергіштіктің негізгі заңдылықтары» тарауын бекіту кезінде «Қыз қуу» ойынында алдымен төмендегідей сұрақтар беріледі:

1. Генетика ғылымы нені зерттейді?

2. Тұқым қуалаушылықты дәлелдеу үшін Г.Мендель қандай еңбек жазды?

Содан кейін есеп оқылады. Ойын шарты түсіндіріледі. Атам қазақ қыздың жолы — жіңішке демекші, алдымен қыз бала тапсырманың бірінші мысалын орындайды, содан кейін екінші карточкамен ер бала орындайды. 

1-тапсырма: Қара қоян мен ақ қоянды будандастырғанда бірінші ұрпақтағы қояндардың барлығы сұр түсті болады. Суретті пайдаланып, біріншіден қара қоянның генін анықтаңыз. Екіншіден, Ғ1-дегі қоянның түсі доминаннттылықтың қай түріне жататынын айтыңыз?

2-тапсырма: Ит жүнінің қара түсінің гені қоңыр түсіне қарағанда доминаннтты болады. Қара аналық бірнеше рет қоңыр түсті аталықпен будандастырылды. Осыдан барлығы 15 қара, 13 қоңыр күшік алынды. Ата-анасы мен ұрпақтарының генотиптерін анықтаңдар? 

Егер ер бала дұрыс шығарып, бұрын орындаса, онда қызды ұстап алған болып есептеледі. Қыз бірінші болса, онда ер балаға жеткізбей жеңіске жеткен болады. 

«Қан талапай» - асықпен ойналатын ойын. Бұл ойынды 6, 7-сыныптарда сабақтарында қолданған жөн. Мысалы, 7-сыныпта «Сүйекті балықтар» тақырыбын өткенде 5 оқушыны тақта алдына шақырып үй тапсырмасын осы ойын арқылы пысықтаймыз. Бұл ойынға нөмірленген асықтар алынады. Асық жерге шашылады, ал балалар талапайлап асық алады. Сол алған асық нөмірлері бойынша карточкалар алып, сұрақтарға жауап береді:

Карточка №1. Сүйекті балықтардың ішкі құрылысына сипаттама беріңіз.

Карточка №2. Сүйекті балықтардың сыртқы құрылысын сипаттаңыз.

Карточка №3. Сүйекті балықтардың шеміршекті балықтардан қандай ерекшеліктері бар?

Карточка №4. Сүйекті балықтардың класс тармақтары на сипаттама беріңіз.

Карточка №5. Сүйекті балықтардың шаруашылықтағы маңызы.

Кім тез әрі дұрыс орындаса, сол жеңіске шығады.
Ұлттық ойындарды өткен сабақтарды қайталау кезінде де қолдануға болады. Ол жағдайда ойын элементтері сабақты түрлендіріп, мазмұнын байыта түседі, оқушылардың бойындағы білуге деген талпыныс пен құштарлықты оятады, балалық қиялдарын қозғап, зейіндерін кеңейте түседі, өмір тәжірибелерін молықтырады. Ұлттық ойынның бұл қасиеттерін халық ерте танып, өмірлік мәні зор ойындардың алуан түрлерін ойлап шығарған. Қазақ халқы халық ойындарына өте бай және оның түрлері де алуан салалы болып келеді. Солардың бір парасы логикалық ойлау мен сызбаларға негізделсе, енді бір тобы тез ойлап, жедел шешуді талап ететін ауызша сұрақтар, сондай-ақ философиялық ой түйіндерін жасауға арналған ойындар болып келеді. Біздің пікірімізше, бұл ойындар күні бүгінге дейін өз маңызын жойған жоқ. Қайта жүйелі, тиімді пайдалана білсе, оқушылардың ой-өрісін дамытып, дүниені танып, білу қабілеттерін кеңейте берері сөзсіз. 
Халықтық ұғымдарды сабақ барысында пайдалану жас ұрпақтың ұлттық дүниетанымын кеңейте түседі. Оқушылардың сабаққа қызығушылығы артады. Оқушылардың өз бетімен шығармашылық жұмыс істеп, ой-өрісін дамытуға мүмкіндік береді.

Сабақта халықтық педагогика элементтерін пайдалану оқушылардың бойында адамгершілігін, имандылық қасиеттерін қалыптастыра отырып, болашақта еліміздің тізгінін ұстайтын жастарды тәрбиелейді. Қазақ халқының өнегелі әдет-ғұрыптарын, салт-дәстүрлерін биология сабағында көптеп пайдаланудың болашақ қоғам иелерін білімді, көрегенді, өнегелі, еңбекқор етіп тәрбиелеуде қосар үлесі зор.

Әдебиеттер:
1. Назарбаев Н.Ә. «Қазақстан-2050» Қазақстан халқына жолдауы

2. Беркімбаева Ш.К. Ұлттық тәрбие ұмыт қалмасын. – Алматы, Халық кеңесі, 10-сәуір, 1993

3. Исембаева С.Ж. «Қазіргі білім беру жүйесіндегі тәрбиені ұйымдастырудың ұлттық ұстанымдары». //Халықтық педагогика, №5, 2009

4. Беркімбаева Ш.К., Жарықбаев Қ.Б., Құнантаева К.Қ., Қалиев С.Қ., Қожахметова К.Ж., Құсайынова А.Қ., Мәженқызы Р., Нұрғалиева Р.Қ., Омарбеков Т. (томның ред. алқасы) Қазақтың тәлімдік ойлар онтологиясы. – Алматы: Сөздік, 2009

5. Қалиев С., Жарықбаев Қ. «Қазақ тәлім-тәрбиесі». – Алматы, 1999

6. Исмайлова Ш. Ұлттық ойымен сыбайлас. // Бастауыш мектеп. 1989ж. №11-
